[bookmark: _GoBack]როგორც მოგეხსენებათ, შრომის, ჯანმრთელობისა და სოციალური დაცვის მინისტრის 2017 წლის 28 ივნისის № 01-42/ნ ბრძანების ,,იმ ქვეყნების ნუსხის დამტკიცების შესახებ, რომელთა მიერ გაცემული საექიმო საქმიანობის უფლების დამადასტურებელი სახელმწიფო მოწმობით მის მფლობელს უფლება აქვს, საქართველოში განახორციელოს დამოუკიდებელი საექიმო საქმიანობა შესაბამის სპეციალობაში (სპეციალობებში) სახელმწიფო სასერტიფიკაციო გამოცდის ჩაბარების გარეშე და იმ ქვეყნების ნუსხის, რომელთა დიპლომისშემდგომი განათლების (პროფესიული მზადების) კურსის პროგრამა შეესაბამება სამინისტროს მიერ განსაზღვრულ კრიტერიუმებს“ შესაბამისად, განისაზღვრა ახალი რეგულაციები უცხო ქვეყანაში მიღებული დიპლომისშემდგომი განათლების მქონე პირებისათვის და გარკვეულ კატეგორიას (ძირითადად, დსთ ქვეყნებში კლინიკურ ორდინატურა დამთავრებულებს), სასერტიფიკაციო გამოცდაზე დაშვების ერთ-ერთ აუცილებელ პირობად განესაზღვრა საექიმო სპეციალობის მაძიებლის მოწმობის  (ერთიანი დიპლომისშემდგომი საკვალიფიკაციო გამოცდის ჩაბარების დამადასტურებელი დოკუმენტის) ფლობა. ჩვენი ინფორმაციით, აღნიშნული კატეგორიის მაძიებლების რაოდენობა რამდენიმე ასეულია. მათ დაასრულეს, ან გადიან დიპლომისშემდგომ მზადებას სხვადასხვა საექიმო სპეციალობაში. 
მინისტრის 2006 წლის 3 ნოემბრის №295/ნ ბრძანების ,,ერთიანი დიპლომისშემდგომი საკვალიფიკაციო გამოცდის ჩატარების წესისა და პირობების და რეზიდენტურაში ჩარიცხვის წესის დამტკიცების შესახებ“ (მუხლი 4. პუნქტი 6) შესაბამისად, გამოცდები ტარდება წელიწადში ერთხელ. მაძიებლები კლინიკურ ორდინატურას (და საჭიროების მიხედვით, მზადების დამატებით კურსებს სპეციალობების მიხედვით) ასრულებენ  სხადასხვა დროს. შესაბამისად,  განაცხადების წარდგენის თვალსაზრისით, ექცევიან არათანაბარ პირობებში. გარკვეულ შემთხვევაში, უხანგრძლივდებათ მოლოდინის დრო და გამოცდებს შორის ერთწლიანი ინტერვალის არსებობა, ხშირად, უკმაყოფილების საგანი და გარკვეული პრეტენზიების საფუძველი ხდება.
მსგავსი ხასიათის პრობლემის წინაშე დგებიან დიპლომირებული მედიკოსები/სტომატოლოგები, რომლებმაც ვერ გადალახეს საგამოცდო ბარიერი და გამოცდებს შორის არსებული საკმაოდ ხანგრძლივი ინტერვალი (1 წელი) ნეგატიურად აისახება მათ მოტივაციაზე და ნაკლებად ეფექტიანს ხდის გამოცდისათვის მზადების პროცესს.  აღნიშნული ფაქტი საყურადღებოა იმ ფონზე, როდესაც ქვეყანაში გაზრდილია დიპლომისშემდგომ მზადებაზე აკრედიტებული დაწესებულებების რიცხვი, სხვადასხვა საექიმო სპეციალობაში არსებული კვოტების რაოდენობა და შესაბამისად, მზადებაზე ხელმისაწვდომობის რესურსი, რაც საშუალებას იძლევა, სარეზიდენტო პროგრამებზე მაძიებლების ჩარიცხვა მოხდეს პერმანენტულად, აკადემიური წლის განმავლობაში.
2017 წლის ერთიან დიპლომისშემდგომ საკვალიფიკაციო გამოცდებზე რეგისტრირებული 1700-ზე მეტი მაძიებლიდან, 807(47%) იყო ახალკურსდამთავრებული. ძირითად კატეგორიას წარმოადგენდნენ მაძიებლები, რომლებმაც წინა წლებში ვერ გადალახეს საგამოცდო ბარიერი, ან ვერ მოხვდნენ  დიპლომისშემდგომი მზადების ,,კვოტაში“ და  ცდილობენ გამოცდის გადაბარებას. ამ შემთხვევაშიც, გამოცდებს შორის არსებული ერთწლიანი ინტერვალი უარყოფითად აისახება  მზადების პროცესის დინამიკასა და ეფექტიანობაზე. 
აღნიშნულიდან გამომდინარე, ახალი რეგულაციებისა და ზოგადად, დიპლომისშემდგომი მზადების პროცესის უფრო ოპტიმალურ და დინამიურ რეჟიმში მოსაქცევად, მაძიებელთა  ჩართულობისა და გამოცდისათვის მზადების ეფექტიანობის გაზრდის ხელშეწყობის მიზნით, მიზანშეწონილად ვთვლით, მომზადდეს ცვლილების პროექტი მინისტრის №295/ნ ბრძანებაში და ერთიან დიპლომისშემდგომ საკვალიფიკაციო გამოცდებს შორის ინტერვალი შემცირდეს 6(ექვს) თვემდე.      
